
ارابـط الــمادة:           
	



بسم الله الرحمن الرحيم

الحمد لله وكفي وصلاة وسلام علي عباده الذين اصطفي اللهم لك الحمد كله، ولك الملك كله، وبيدك الخير كله وإليك يرجع الأمر كله. 
إخواني في الله ربنا يحفظكم ربنا يبارك فيكم ربنا يسددكم، يعني الواحد والله بينتفع من لقاءه بإخوانه أكتر ما هما بينتفعوا، يعني اللهم لك الحمد، الحمد لله ربنا يفقهنا فى ديننا  يارب ربنا يثبتنا علي ما يرضيه عنا وربنا يستخرج منا ما يرضيه عنا.  
دلوقتي يا أخواني الآية بتاع النهاردة آية سورة يونس 
"إِنَّ الَّذِينَ آمَنُوا وَعَمِلُوا الصَّالِحَاتِ يَهْدِيهِمْ رَبُّهُم بِإِيمَانِهِمْ ۖ تَجْرِي مِن تَحْتِهِمُ الْأَنْهَارُ فِي جَنَّاتِ النَّعِيمِ (9) دَعْوَاهُمْ فِيهَا سُبْحَانَكَ اللَّهُمَّ وَتَحِيَّتُهُمْ فِيهَا سَلَامٌ ۚ وَآخِرُ دَعْوَاهُمْ أَنِ الْحَمْدُ لِلَّهِ رَبِّ الْعَالَمِينَ " ١٠" "يونس : 9-10"
· عطاء فوق التصور 
إيه ده ؟! يعني احنا بنتعامل مع أفق في الخدمة فوق مستوي تخيل أي إنسان.
"دَعْوَاهُمْ" أي دعائهم وطلبهم. يعني أول ما يجيلهم أي رغبة، 
"دَعْوَاهُمْ فِيهَا سُبْحَانَكَ اللَّهُمَّ" . يعني في الجنة الذي يري طير في الجنة  يشتهيه يسقط أمامه مشويا. إنتوا عارفين المطاعم الفخمة اوي، اللي هو تروحي تلاقي الأسماك في الأحواض بتاعتها، تنقي السمك إللي أنت نفسك فيه بالطريقة اللي يطبخ بها ويطلع لك،  يعني سبحان الله العظيم 
"دَعْوَاهُمْ فِيهَا سُبْحَانَكَ اللَّهُمَّ ، أول ما يقولوا "سُبْحَانَكَ اللَّهُمَّ"  تلاقي الملائكة والخدم بتوعه بيجو.
"وَتَحِيَّتُهُمْ فِيهَا سَلَامٌ " أول ما يقابلوا بعض يقولوا سلام سلام. وبعد ما يأكلوا والملائكة يجبولهم الأكل اللي طلبوه،  كله أحسن مما طلبوا ، وأحسن مما تخيلوا "وَآخِرُ دَعْوَاهُمْ أَنِ الْحَمْدُ لِلَّهِ رَبِّ الْعَالَمِينَ". 
 
أول ما يقول الحمد لله، الملائكة  تيجي أو الخدم يجوا عشان يرفعوا الصحاف ويرفعوا الأكواب ويرفعوا الكؤوس عنهم؛  يعني دي قمة الأنتخة الي في الدنيا يا إخوانا. 
"دَعْوَاهُمْ أَنِ الْحَمْدُ لِلَّهِ "،  يعني لما جالهم الي هما عايزينه فوجئوا إنه أحسن مما تخيلوا فبيقولوا " الْحَمْدُ لِلَّهِ رَبِّ الْعَالَمِينَ " ، يعني فوجئوا إنهم أعطوا فوق التصور؛ لأنهم أدوا فوق التكليف. يعني ده جزاء من جنس العمل، لأنهم فى الدنيا مكنوش بيقفوا عند الفرض، ويقولك ده فرض ولا سنة . لو سنة معملوش ، لو فرض أعمله ، لا. مكنوش كده. كانوا بيخدموا دين الله فوق التكليف كانوا بيتعاملوا بحب فالنهارده بيتخدموا بحب.  
· مفتاح العطاء التسبيح 
 "دَعْوَاهُمْ فِيهَا سُبْحَانَكَ اللَّهُمَّ"   يعني التسبيح هو مفتاح العطاء في الجنة، خذوا بالكم بقا من النقطة الخطيرة دي جدا؛ التسبيح هو مفتاح العطاء في الجنة. 
"دَعْوَاهُمْ فِيهَا سُبْحَانَكَ اللَّهُمَّ"   أول ما يقولوا "سبحانك اللهم"  يعطوا ما أرادوا . يعني التسبيح هو مفتاح العطاء فى الجنة ؛فما بالك بالدنيا يعني لو لم تأخذي بالتسبيح في الدنيا ؟ فهل ستأخذين به في الجنة ؟ يعني يا جماعة امتحنوا عبادتكم،  اختبروا عبادتكم , يعني امتحنوا الصلاة ، الصلاة لو ما حلت لك مشاكل الدنيا هتحل لك مشاكل القبر أزاي ؟!  
يبقي لازم إننا نفهم إن التسبيح مفتاح العطاء في الجنة، فكيف لا يكون مفتاح العطاء في الدنيا، يعني لما إنت تملي حياتك تسبيح ، يعني إنت لما تصحي لغاية ما تنام تملي حياتك تسبيح،  سبحان الله وبحمده سبحان الله العظيم. 
 حديث سيدنا نوح " وسبحان الله و بحمده فإنها صلاة كل شيء، و بها يرزق الخلق" رواه البخاري في " الأدب المفرد وسنده صحيح  ٠هي صلاة كل شيء وبها يرزق كل شئ ، يعني التسبيح ده سبب العطاء في الدنيا ومفتاح العطاء كمان في إيه فى الآخرة. 
القضية خطيرة أوي يا جماعة إن إحنا نعرف مقام التسبيح فى الدين.
"فَلَوْلَا أَنَّهُ كَانَ مِنَ الْمُسَبِّحِينَ (143) لَلَبِثَ فِي بَطْنِهِ إِلَىٰ يَوْمِ يُبْعَثُونَ "١٤٤" " الصافات : 143-144"
 يبقي التسبيح هو سر تفريج الكربات  
" دَعْوَاهُمْ فِيهَا سُبْحَانَكَ اللَّهُمَّ"" يبقي التسبيح هو سر العطاءات  
رسول الله ‏ ‏صلى الله عليه وسلم ‏ ‏قال: "‏ ‏من قال سبحان الله وبحمده في يوم مائة مرة حطت خطاياه وإن كانت مثل زبد البحر" رواه البخاري"   يبقي التسبيح ده قوته إيه ؟! التسبيح ده تأثيره شكله إيه ؟!  
يبقي التسبيح مفتاح العطاءات في الدنيا 
· ثواب الخادمين
 طيب المستوي المأهول من الخدمة ده خدوه إزاي ؟ يعني مين دول يا جماعة ؟ من هؤلاء ؟ مين اللي هياخذوا النعيم ده ! طبعا النعيم لما بيذكر فى الجنة، بص حوليك وعدوا وحاولوا توصلوا النعيم ده بتاع مين ؛لأن مش كل نعيم جنة مذكور في القرآن هو نعيم لعموم أهل الجنة. وكذلك العذاب لما تشوفوا عذاب شوفوا ده عذاب مين ؟ يعني بصوا حوالين الآيات شوفوا الآيات بتتكلم عن مين ؟ 
 النعيم ده ياجماعة ده ثواب الخدامين،  ثواب الي عاشوا خدامين لدينهم فى الدنيا،  ثواب اللي خدموا الدين بكل وسعهم ، ثواب اللي خدموا الدين بحب يا جماعة ،الي خدموا بحب من غير تأفف، اللى  فضلوا يدوا يدوا يدوا 
"وَلَا تَمْنُن تَسْتَكْثِرُ" المدثر : 6".  ولو حد قالهم كتير اللي انتوا بتعملوه في الدعوة ده.  يقولوا كتير علي مين ؟! وكتير عشان إيه ؟ عشان ربنا " وَلَا تَمْنُن تَسْتَكْثِرُ " ، مش كتير عليك يارب، مفيش حاجة كتير عليك يا إسلام،  مفيش حاجة كتير عليك يا قرآن،  مفيش حاجة كتير علي حبيب الله محمد صلي الله عليه وسلم،  مفيش حاجه كتير علي دين ربنا،  مفيش حاجه كتيرة؛  لان الي ادانا كتير هو ربنا سبحانه وتعالي. 


· الجزاء من جنس العمل  
أهي دي خدمة بحب وإكرام، زي ما خدموا الدين بحب وإكرام يبقي الجزاء من جنس العمل يبقي ده الي عاشوا خدامين للدين الي خدموا الدين بكل وسعهم، الي خدموا الدين بكل إبداع، الي خدموا الدين الوسائل الي خدموا الدين بكل إمكانيتهم اللي خدموا الدين بكل عمرهم الي عاشوا خدامين لربنا.
 " وإليك نسعي ونحفد"  قالك الحفيد الي هو الخدام، عشان كده يسموا ابن الابن حفيد؛ كأنه هيطلع خدام لجده. يعني زي ما جده ليه فضل عليه كده ، هيطلع يخدم جده فى كبره، " فإليك نسعي ونحفد" يعني إحنا خدامينك يارب خدامين دعوتك ثواب الخدامين يا جماعة يعني حاجة عالية اوي أفق عالي اوي.  
· الفكر العملي في الدين ، وعملوا يهديهم  
"إِنَّ الَّذِينَ آمَنُوا وَعَمِلُوا الصَّالِحَاتِ يَهْدِيهِمْ رَبُّهُم " 
 هنا فيه معني مهول يعني لو إتكلمنا عنه شوفوا " إِنَّ الَّذِينَ آمَنُوا "  وأيه ؟ " وَعَمِلُوا "  ركزي معايا  "وَعَمِلُوا الصَّالِحَاتِ" بعدها  " يَهْدِيهِمْ "  يبقي الهداية جت لما اشتغلوا، شوفتوا المعني بقا ده !  
الهداية جت لما هما بقا عملوا، الهداية جت لما هما تعبوا، يعني بالضبط كده زي قول الله " إِيَّاكَ نَعْبُدُ وَإِيَّاكَ نَسْتَعِينُ" "الفاتحة : 5" كان من المتوقع إياك نستعين وإياك نعبد، عني وأنا أعبدك ،  لا اعبدني وأنا أعينك. عشان كده ربنا يقول" يَا مُوسَىٰ أَقْبِلْ وَلَا تَخَفْ"  عايز تشوف تعالي، تعالي ولسه فيه خطر،  ولسه العصايا فى شكل تعبان . ياموسي " خُذْهَا وَلَا تَخَفْ "هي لسه تعبان ، مد إيدك عليها وهي لسه تعبان هي دي الثقه فى الله ! 
مش الثقه فى الله إن إنتِ تقولي له ارزقني وأنا اشتغل في الدعوة! لا بل وأن والدنيا صعبة إشتغلي وتضحي وتبذلي. يبقي هنا معني عظيم جدا "إِنَّ الَّذِينَ آمَنُوا وَعَمِلُوا الصَّالِحَاتِ يَهْدِيهِمْ رَبُّهُم "  يبقي الهداية دي عطاء بيأتي من الله عندما يجتهد الانسان فى العمل الصالح،  زي قول الله سبحانه وتعالي "فَأْوُوا إِلَى الْكَهْفِ يَنشُرْ لَكُمْ رَبُّكُم مِّن رَّحْمَتِهِ" يارب إحنا هنسيب الواقع وهنروح نعيش فى كهف،  لا . يارب انشرلي من رحمتك وأنا أوي. لا . أئوي الأول وأنا أنشر لك من رحمتي ده مقام حسن الظن في الله.
يبقي إذا "وَعَمِلُوا الصَّالِحَاتِ يَهْدِيهِمْ " اهدني وأنا أعمل. لا، أعمل وأنا أهديك ، جاهد وانا أديك،  أتعب وأنا اديك ، عشان كده "وإن تقرب إلي بشبر تقربت إليه ذراعا "  الشبر بتاعك ده مش هيوصلك لحاجة أصلا، ولكن الذراع من الملك هو ده الي هيوصلك. 
إنما ربنا مش هيقربك غير لما انت تقربي الاول،  يبقي الشبر الاول لازم يكون منك انت ! يبقي ده روح المبادرة إن يكون عندنا روح مبادرة ، إبدأي فى الشغل في الدعوة إلي الله. إبدأي وشوفي ربنا هيعملك إيه ؟! إبدأي فى طريق ربنا وشوفي ربنا هيعملك إيه ؟! إبدأوا أروا الله من أنفسكم برهان صدق أنكم تريدون الله.
 يبقي دي قضية إيه ؟ وَعَمِلُوا الصَّالِحَاتِ يَهْدِيهِمْ  يبقي الهداية جت بعد العمل كأن ايه ؟ كأن الي هيشتغل ربنا هيهديه وهيفتح عليه، يبقي ده معني جميل جدا.

· الخطوة الأولى عليك 
طيب المعني ده نستفيد منه إيه ؟ معني نهديهم بعد عملوا؟ يعني إمشي فى الطريق والهداية . هتيجي متقوليش لو ربنا هداني هدعوا إلي الله وهطلب العلم ،لا. امشي فى الطريق ؛ وربنا يهدي قلبك ، يعني إيه ياجماعة الفكر العملي فى الدين مش مشاعر أعمال.
يعني قابلت أخ يقولي أنا لو قلبي مش مشحون معرفش اتكلم عن ربنا بلاش فكر المشاعر فى الدين،  الفكر العملي أنت أورادك اخبارها إيه ؟ أورادك بتاع تكبيرة الاحرام، وأورادك بتاع الرواتب، وأورادك بتاع القرآن، وورد النصف ساعة بتاع قبل الفجر أو الساعة أو الساعة ونصف أورادك شكلها إيه ؟ والجولة االإسبوعية الي أنتم بتعملوها علي النت أوعلي الأرض والدرس الأسبوعي،  الي أنتم  بتحضروه ، الأوراد بتاعتك شكلها ايه ؟ الدرس الاسبوعي الي انتوا بتسمعوه . أورادكم شكلها ايه ؟ أورادكم كويسه خلاص متقعدش تراقب قلبك،  لأن قلبك هيقعد يطلع وينزل يا جماعة تقدموا لأن دائما فيه أخوة مطلبتش علم؛ أصل قلبي لما ألاقي قلبي ابقي أطلب علم ؛عاش طول عمره ما طلبش علم،  لما ألاقي قلبي أشتغل فى الدعوة؛عاش طول عمره ما شتغلش في الدعوة. 
الفكر العملي في الدين ، وعملوا يهديهم  
· الإيمان سر الهدى " يهديهم ربهم بإيمانهم" 
من ضمن المعاني الخطيرة في  الآية قوله تعالي" يَهْدِيهِمْ رَبُّهُم بِإِيمَانِهِمْ" .يعني إيه ؟ يعني الايمان ده مرشد أو بسبب الايمان،  الباء : سببية،  بسبب إيمانهم،  وبرده الهداية للجنة وسط متاهات الحشر والصراط . 
الهداية فى الدنيا في الأزمات والمواقف الدنيا قائمة علي الاختيارات يا جماعة،  إنت ممكن تختاري زوج يبقي إختيار سئ جدا يتعسك،  وممكن تختاري زوج يبقي سر سعادتك؛  يبقي إذا انت ممكن تختاري إختيار تفضلي تجني ثماره طول عمرك،  وممكن تختاري اختيار تفضلي تدفعي ثمنه طول عمرك. يبقي أنا عايز هداية من ربنا في اختيارات حياتي؛ لأن بيتوقف عليها حاجات خطيرة يهديهم ربهم بإيمانهم يبقي الايمان ده سر الهدي. 
· ملوك !
"تَجْرِي مِن تَحْتِهِمُ الْأَنْهَارُ" .... ملوك ، من تحتهم الأنهار، الفردوس الأعلي بيتفجر من تحتها الأنهار، اللي بتنزل لعموم أهل الجنة، دول أهل فردوس أعلي ما شاء الله. 
"َتجْرِي مِن تَحْتِهِمُ الْأَنْهَارُ"  فرقوا بين تجري من تحتها الأنهار، وتجري من تحتهم الأنهار؟ فيه فرق الأنهار تجري من تحت المنعم فى الجنة.
"فِي جَنَّاتِ النَّعِيمِ" في جنات النعيم مش جنة واحدة  
·  الفرق بين النعيم والنعمة. 
ممكن واحد يبقي عنده نعمة  لكنه في ابتلاء،  واحد عنده ابن متفوق وابن تاني بيشرب مخدرات ومعذبه ؛ إنما النعيم هو كمال النعمة،  لم يعد هناك أي منغص.  
" دَعْوَاهُمْ فِيهَا سُبْحَانَكَ اللَّهُمَّ وَتَحِيَّتُهُمْ فِيهَا سَلَامٌ ۚ وَآخِرُ دَعْوَاهُمْ أَنِ الْحَمْدُ لِلَّهِ رَبِّ الْعَالَمِينَ "
طيب يعني معني كلمة "سبحانك" ومعني كلمة "الحمد لله" ، فيه يا جماعة التلذذ بالعبادة في الجنة وجمال العبادة أن أهل الجنة مش مكلفين بالعبادة ،ولكن العبادة دي عبادة حب ساعات تلاقي قلبك قاعد يسبح،  قبل ما لسانك يسبح تفوقي أصلا وأنت لسانك عايش مع التسبيح وأنت لم تتعمدي هذا !! يبقي نعيم اللذة البدنية والقلبية ، 
بعد كدح الخدمة للدين ولإخوانهم، عاشوا خدامين ثم ملوك مكرمين، عاشوا فى الدنيا خدامين ثم فى الآخرة ملوك مكرمين فكانوا خدامين للدين وخدامين لإخوانهم؛ فالنهارده الملائكة بتخدمهم؛  لأنهم كانوا خدامين للدين وخدامين لإخوانهم . 
 
دي من الآيات البديعة والماتعة فى كتاب الله،  آيات الفخفينه كلها تحس الدنيا بترفرف كده المرة الجايه إن شاء الله ناخذ آيات سوره يونس  
· تعليقات الطالبات 
أنا عايز أعرف انطباع كل واحد فيكم يا جماعة وهو بيسمع الآيات.
- الآيات دي عن -- الجنة مش مستوي خدمة الملوك فى قصور الملوك او خدمة بنات الملوك فى قصور آبائهم من الملوك، لا هو بيسمع عن ربنا هينعمك فى الجنة قد إيه ؟ ربنا هيمتعك قد إيه ؟ ربنا هيريحك فى الجنة قد إيه ؟ ربنا هينور لينا طريقنا قد إيه ؟
 -علي قد ماهنشتغل لدين الله علي قد ما هناخذ من العطاءات؛ جميل جدا علي قد ماهنخدم فى الدنيا علي قد ماهناخذ من العطاءات. 
- صراحة الواحد ميستهلش كل النعم دي ..!! ميستهلش بس ربنا كريم، ربنا سبحانه وتعالي كريم.
- يعني ايه المعني يا إخوانا الي قلوبنا عايشه معه في الآية. 
يعني" يهديهم ربهم بإيمانهم" ولا "سبحانك اللهم " ولا , دائما تستوقفني يهديهم ربهم مش محتاجين غيرها يارب اهدينا يارب  
-الداعية يبتلي فلا بد ان يثبت ليصل الي النعيم.
- التسبيح مفتاح عطاءات الجنة فكيف لايكون مفتاح عطاءات الدنيا، يبقي التسبيح من اعظم عطاءات الرزق فى الدنيا دوام لزوم التسبيح  
- تجري من تحتهم الأنهار يعني منظر ممتع واحنا بنقرأه فما بالكم بقا لما نعيشه يارب  
- المفترض يموت قلبنا حب لله مادة اسم الله الشكور بقا .. عملنا ايه عشان ناخذ كل ده !  
- نعيم الجنة لايشبهه أي نعيم فى قوله سبحانك، تنزه نعيم الجنة عن أي نعيم، تنزه نعيم الله علي أن يشبه أي نعيم،  يعظمون نعيم الله علي أن يشبه أي نعيم معني جميل جزاكم الله خيرا. 
- الحياة بنفسية اللي رايح للجنة والأنس بالله.  
- يهديهم ربهم ده عطاء وده أعظم العطاء.  
- وأخر دعواهم ان الحمد لله رب العالمين .. أحمد ربنا دايما علي نعمه بالرغم من أنهم فى الجنة ولكنهم لم ينشغلوا عن حمده وشكره؛ يعني أهل الجنة منشغلوش بنعم الله عن حمد الله لم ينشغلوا بالنعم عن المنعم، يبقي برده ليه بدأوا بسبحانك تنزيه نعيم الجنة عن أي نعيم طيب ليه ختموا بالحمد حتي لاينشغلوا بالنعمة عن المنعم  
_ وقالوا الحمد لله رب العالمين قلوب كانت ساجدة لله فى الدنيا فى الشكر فقالوها من قلوبهم فى الآخرة. ده كان حالهم فى الدنيا فبقي ده حالهم في الآخرة.  
- رغم أن الإنسان فى النعم بينسي الذكر، لكن هما زادت عبادتهم ف النعم  ف مشغلتهمش عن العبادة احنا للاسف فى الدنيا النعم بتجيب لنا غفلة.
* مناقشة الأبحاث 
دلوقتي انا وصلني 4 أبحاث.. 
-الأول حب الزوجين فى الجنة للموحدة. وبصراحة ما شاء الله هي عاملة الفصل الاول وصف الزوجين ووصف الزوج وصف الزوجة والفصل التاني لقاء الازواج إجتماعهم فى درجة واحدة وعلي الارائك  
-البحث الثاني من راجية الانس بالله الحياة الاجتماعية فى الجنة يعني بفضل الله التصنيف فيه حاجات جميلة أنا اول مره اسمع سباق خيل فى الجنة ياجماعة هنسرق افكاركم أنا سعيد جدا والحاجات دي تعملوها كتيبات ونقدمها يبقي دي انتاجات المعهد القرآني الدعوي وأتمني كلكم تقرأوا الأبحاث دي لأن فيها حاجات جميلة يعني هي بتقول جولة حرة داخل الجنة شئ من الغناء والطرب سباق خيل فى الجنة وتكتمل السعادة حيث الحرية بس جميل بس أنا عايز اسالك بس سؤال انت بادأة بتقولي أننا فى هذه الحياة عابرة مسافرة إلي وطني الحقيقي الجنة لا أنكر أن البعد اتعبني ولكن من تذكر حلاوة اللقاء هانت عليه مرارة البعد أنا عايز أعرف المصدر اللي أنت جايبه منه هذه الصياغة. لأنك مكتبتيش المصدر فى الاخر لان البحث من أوله للآخرة فيه صياغة أدبية عالية فانت مكتبتيش المصدر ليه ؟ دي نقطة  
-طيب أختنا أمال الأقصي كتبت نعيم المرأة في الجنة. 
البحث عبارة عن خمس أفكار : 
1- أحوال النساء فى الجنة. 
2- تميز نساء الدنيا عن حور العين. 
3- زينة المرأة وحليها وأملاكها. 
4- جمال زوج المرأة وملامحه فى الجنة. 
5- نعيم النظر الي وجه الله. 
-البحث الرابع المشتاقة لرضا ربها البحث اسمه ، فاستبقوا الخيرات،  بعض صور التمايز بين أهل الجنة التميز فى النظر لوجه الله دي جايبه كلام الشيخ ابن عثيمين ممتاز واضح أنها تعبانة والتميز فى الجلوس يوم القيامة والتميز فى النعيم.   
الناس الي مجبتش الابحاث مجبوهش ليه ؟ أنا ابلغت ان فيه اتنين اعتذروا خلاص يفكروا تاني برده قدمكوا أسبوع أو اتنين إن شاء الله نناقش الأبحاث لكن النهارده عشان أتاخرنا عشان درس الدكتور محمد جوده وبعد كده الجولة انتوا هتشتغلوا فى الجولة من دلوقتي دكتور محمد جوده مجاش ..؟؟ هيبدا 9:15 يبقي خلاص علي مايبدا أنتم كل دقيقة فاضية عندكم علي ما يبدأ أو بعد ما يخلص إن شاء الله بإذن الله يعني المفروض هينزل معاكم هتنزلوا جولة ياجماعة عايزين نشوف ثمرة الجولة عايزين تنزلوا جولة قوية يعني انا غيرت خط السير عشانكم انا اتفقت مع الدكتور محمد جوده انا اتفقت معاه ع الجولة علي  أساس أن أنتم هتعملوها وتشلوها لكن سبحان الله أنتم دبستوني فيها فخط سير الدرس بتاع افتحلي قلبك أصبح دلوقتي شبابي شوية  طيب مفيش مشكله ربنا يبارك فيكم احنا خدامين الدعوة إلي الله ولكن عايز منكم مجهود حقيقي ياجماعة علي كل السوشيال ميديا عايز منكم مجهود عالي جدا جدا وزي ماقولتلكم بلوك للصور الوحشة بحيث ان مفيش حد منكم يجي يدخل للناس هو يتعب خذوا بالكم من دينكم احذروا الفتن الي منكم عنده معاصي سر مينزلش النت خطر يعني واخذين بالكم ربنا يوفقكم ربنا يسددكم ربنا يفتح عليكم باذن الله سبحانه وتعالي

